
Per persunas, funcziuns e mansters vain dovrada per princip la fuorma masculina. Ella as 
referischa adüna a tuots duos geners. 

 
In basa a l’art. 96 al. 3 da la ledscha davart la planisaziun dal territori pel chantun Grischun (LPTGR) relascha il 
cumün da Scuol seguaintamaing: 

I In general 
 
 
Art. 1  Chomp d'applicaziun 
 
1 Quista ledscha da taxas vain applichada a tuot las proceduras da plani-

saziun, da permiss da fabrica e d'otras proceduras da la pulizia da fa-
brica cha l'autorità da fabrica ha da far in basa a la legislaziun chantu-
nala davart la planisaziun dal territori e la ledscha cumünala da fabrica. 

 

2 La ledscha da taxas vain applichada plünavant a las proceduras da per-
miss previssas illas ledschas davart l’avertüra sco eir a las proceduras 
cha la direcziun dal cumün, la cumischiun da fabrica o l'uffizi da fabrica 
fan in basa a la ledscha da fabrica. 

 

3 La ledscha da taxas fixa eir las taxas pel adöver general intensiv e regla 
la retratta da vignettas per s-chodamaints movibels our'il liber. 

 
 
 
II Procedura da planisaziun 
 
 
Art. 2  Elavuraziun ed ordinaziun da l'uorden fundamental 
 
1 Ils cuosts pell'elavuraziun e l'ordinaziun da l'uorden fundamental van 

per regla a charg dal cumün. 
 

2 Las taxas da planisaziun pro planisaziuns orientadas ad ün proget sül 
s-chalin da l'uorden fundamental sun d'inchargiar – cumplettamaing 
o per part – tenor il princip d'avantag a quellas persunas chi profitan 
specialmaing da la planisaziun. 

 

3 La part vi dals cuosts da planisaziun es da fixar in üna cunvegna culs 
pertocs. 

Art. 3  Planisaziuns consecutivas 
 
1 Ils cuosts per l'elavuraziun da plans consecutivs (plans d'areal, plans da 

quartier, regruppamaints da terrain) van a charg dals proprietaris da 
terrain partecipats. Il cumün as partecipescha vi dals cuosts tant ina-
vant chi'd exista ün interess public supplementar vi da la planisaziun.  

 

2 Ils cuosts per l'elavuraziun da plans consecutivs (cuosts da planisaziun) 
cumpiglian sper ils cuosts pell'elavuraziun dal plan consecutiv eir even-
tuals cuosts per expertisas, pell'elavuraziun da contrats, per trattativas 
cun terzs e.u.i. 

 

3 Pel trattamaint da plans consecutivs tras l'autorità da fabrica e l'ad-
ministraziun cumünala vain inchaschada üna taxa da trattamaint dad 
1 fin 3 francs per m2 terrain dadaint il territori da planisaziun. La supra-
stanza cumünala fixa la taxa da trattamaint sco pauschala i’l rom 
determinà tenor ils cuosts stimats. Cun quista taxa sun indemnisadas 
tuot las expensas dal cumün pella planisaziun consecutiva: l'introduc-
ziun e la realisaziun da la procedura sco eir la publicaziun, l'approva-
ziun e'l trattamaint pro'l register fundiari. 

 

4 La taxa da trattamaint es üna part dals cuosts da planisaziun. Ella vain 
scumpartida tanter ils partecipats tenor il princip d'avantag insembel 
culs cuosts tenor al. 1 e 2.  

III Proceduras da la pulizia da fabrica 
 
 
A. Dumondas per fabricats nouvs, fabricats substitutivs, 

reconstrucziuns, müdamaints ed ingrondimaints 
 
Art. 4  Taxa da trattamaint 
 
1 Pel trattamaint da dumondas da fabrica per fabricats nouvs, fabricats 

substitutivs, reconstrucziuns, müdamaints ed ingrondimaints illa 
procedura ordinaria pel permiss da fabrica esa da pajar üna taxa da 2 
fin 4 francs per m3 spazi circumfabrichà. Ella importa però almain 200 
francs. L'autorità chi decida fixa la taxa da trattamaint sco pauschala i’l 
rom determinà tenor la lavur cha la dumonda chaschuna 
previsibelmaing. 

 

2 Pro fabricats nouvs, fabricats substitutivs, reconstrucziuns ed 
ingrondimaints es relevant pella calculaziun il spazi s-chaffi nouv, pro 
ingrondimaints il spazi pertoc dals müdamaints tenor norma SIA 116.  

 

3 La taxa da trattamaint cuerna la lavur normala dal cumün per examinar, 
publichar e trattar la dumonda da fabrica, la redacziun da la decisiun da 
fabrica, las controllas illa dimensiun üsitada (controlla dal profil da 
corda o da pikettaziuns equivalentas, collaudaziun dal fabricat brüt e'l 
fabricat fini, dals attachs da condots, dals schlers da protecziun, dals 
implants da s-chodamaint e dals implants da tancs) sco eir ils cuosts da 
chanzlia. Quista prescripziun vala confuorm al sen eir per dumondas da 
fabrica refüsadas. 

 
 
Art. 5  Ulteriuras expensas 
 
1 Las seguaintas lavurs dal cumün valan sco lavurs supplementaras chi 

nu sun cuernadas da la taxa da trattamaint: 

− cuosts per cusglianzas da fabrica externas 
− cuosts per expertisas  
− controllas da fabrica supplementaras 
− dumondas chi chaschunan specialmaing blera lavur pell'uffizi da 

fabrica, la cumischiun da fabrica o l'autorità da fabrica 

2 Il cumün inchargia ils cuosts per expertisas externas als petents tenor 
la facturaziun dals specialists consultats. Quai vala particularmaing eir 
pels cuosts dal geometer per controllas da stabilimaints sco eir pels 
cuosts pella controlla da cumprouvas d'energia.  

 

3 Las expensas supplementaras dal cumün vegnan inchargiadas als pe-
tents tenor las tariffas actualas pell'indemnisaziun dals funcziunaris 
cumünals pertocs. 

 

4 L'indschegner incumbenzà chi cumplettescha il cataster dals condots 
cun condots privats (aua ed aua persa) metta in quint ils cuosts direc-
tamaing al patrun da fabrica.  

 
 
Art. 6  Fixaziun da las taxas 
 
1 La taxa da trattamaint tenor art. 4 vegn fixada e comunichada als 

petents sco part dal permiss da fabrica tenor las indicaziuns illa 
dumonda da fabrica in basa a al spazi circumfabrichà tenor SIA 
insembel cullas taxas pellas expensas suplementaras tenor l’art. 5 cha’l 
cumün ha fingià gnü.  

 

2 Expensas supplementaras dal cumün tenor art. 5 chi resultan plü tard 
vegnan missas in quint als petents davo la collaudaziun dal fabricat.  

 

3 Eventualas protestas cunter quints da taxas tenor al. 2 sun d'inoltrar a 
l'autorità da fabrica infra 20 dis, in scrit e cun motivaziun. L'autorità da 
fabrica decida davart las objecziuns fattas valair e comunichescha als 
recurrents l'otezza da la taxa pajabla cun üna disposiziun. 

 
 
B. Ulteriuras proceduras da la pulizia da fabrica 
 
Art. 7 Dumondas elavuradas tenor la procedura da permiss 

simplifichada 
 
1 Pel trattamaint da dumondas chi vegnan elavuradas tenor la proce-

dura da permiss simplifichada vegnan inchaschadas taxas da tratta-
maint pauschalas. 

2 L'autorità chi decida fixa la taxa da trattamaint tenor ils cuosts stimats 
sco pauschala aint ils seguaints roms: 

− Müdamaints da proget tenor  
art. 50 al. 1 cf. 1 OPTGR* 100 fin 300 francs 

− Progets da fabrica tenor  
art. 50 al. 1 cf. 2 OPTGR 100 fin 500 francs 

− Progets da fabrica tenor  
art. 40 ed art. 40b OPTGR 0 fin 500 francs 

 * Ordinaziun davart la planisaziun  
dal territori dal chantun Grischun 

 
 
Art. 8 Dumondas per sanaziuns energeticas, pumpas da s-chodar, 

sondas geotermicas 
 
1 Pel trattamaint da dumondas per sanaziuns energeticas da stabili-

maints sainza oters müdamaints vain inchaschada üna taxa da 0.50 fin 
1.50 francs per m2 surfatscha sanada dal stabilimaint (paraids, fuonds, 
plafonds, surfatschas da tets). 

 

2 Pel trattamaint da dumondas per pumpas da s-chodar e sondas geo-
termicas vain inchaschada üna taxa da 200 fin 400 francs. 

 

3 L'autorità chi decida fixa la taxa da trattamaint sco pauschala aint il 
rom determinà tenor ils cuosts stimats. 

 

4 Il cumün renunzcha a las taxas tenor al. 1 e 2 scha la Confederaziun 
e/o il Chantun pajan contribuziuns da promoziun per sanaziuns energe-
ticas da stabilimaints, pumpas da s-chodar o sondas geotermicas. 

 
 
Art. 9 Dumondas per valütaziuns provisoricas, prolungaziuns da permiss 

e conclusiuns da revers 
 
1 Per valütaziuns provisoricas tenor art. 41 OPTGR e pella prolungaziun 

da permiss da fabrica vain inchaschada üna taxa da trattamaint 
pauschala seguond ils cuosts stimats tanter 100 fin 500 francs. 

 

2 Pel trattamaint e la conclusiun da revers vain inchaschada üna taxa da 
trattamaint pauschala da 300 francs. 

Art. 10  Otras decisiuns da fabrica 
 
1 Per proceduras da multa e da restabilimaint vain inchaschada üna taxa 

calculada tenor ils cuosts effectivs dal cumün. Ella importa però almain 
100 francs. 

 

2 Pel trattamaint da dumondas chi nu correspuondan als artichels 5 fin 
10 vain inchaschada in general üna taxa calculada tenor ils cuosts 
effectivs dal cumün. Ella importa però almain 100 francs. 

 

3 Las taxas tenor al. 1 e 2 vegnan inchargiadas als petents tenor las ta-
riffas actualas pell'indemnisaziun dals funcziunaris cumünals. 

 
 
Art. 11 Intervenziuns in cas da surpassamaints in connex cul oblig 

d'annunzchar e cul dar liber lavurs da fabrica 
 
1 Scha l'uffizi da fabrica sto intervgnir – pervi d'ün cumanzamaint sainza 

annunzchar ouravant obain sainza cha las lavurs sun dattas liber – ve-
gnan inchaschadas las seguaintas taxas d'elavuraziun: 

− Cumanzar cul fabricat sainza annunzchar o sainza cha 
las lavurs sun gnüdas dattas liber 300 francs 

− Müdar ün proget sainza annunzchar o sainza cha las 
lavurs sun gnüdas dattas liber 400 francs 

− Fabrichar inavant sainza annunzchar per collaudaziuns 
intermediaras* 500 francs 

* profil da corda, attachs da condots, controlla da  
l'armadüra, collaudaziun dal fabricat brüt, collaudaziun schler da 
protecziun 

 
 
Art. 12  Fixaziun da las taxas 
 
1 Las taxas pajablas tenor art. 7 fin 11 vegnan comunichadas als petents 

sco part da la decisiun respectiva. 
 

2 Las taxas per disposiziuns da multa e da restabilimaint vegnan inchar-
giadas a l'adressat da la disposiziun e comunichadas insembel cun 
quella. 

C. Calculaziun e pajamaint da las taxas 
 
Art. 13  Tariffas per l'indemnisaziun dals funcziunaris cumünals 
 
1 Scha'l cumün metta in quint taxas chi sun da calcular tenor ils cuosts 

effectivs dals funcziunaris cumünals tenor art. 5 e 10 valan per quellas 
persunas las seguaintas tariffas per ura: 

− Capo cumünal 140 francs 
− Commembers da l'autorità da fabrica (suprastanza  

cumünala) e da la direcziun dal cumün 106 francs 
− Cumischiun da fabrica, manader e referendari da  

l'uffizi da fabrica 85 francs 
− Secretariat 68 francs 

 
 
Art. 14  Pajamaint da las taxas 
 
1 Tuot las taxas dvaintan pajablas culla facturaziun resp. la disposiziun. 

Ellas sun da pajar al cumün infra 30 dis davo il cumanzamaint da la 
scadenza. 

 

2 Taxas per dumondas tenor art. 4 fin 8 sun da pajar in mincha cas avant 
il cumanzamaint da fabrica. 

 

3 Il cumün inchascha ün fit da retard scha taxas cun vigur legala per pro-
ceduras da la pulizia da fabrica nu vegnan pajadas. L'otezza da quist fit 
correspuonda a la tariffa actuala tenor l'ordinaziun cumünala davart las 
taxas d'administraziun. 

 
 
Art. 15  Restituziun da las taxas 
 
1 Il patrun da fabrica survain inavo ün terz da la taxa da trattamaint tenor 

art. 4 al. 1 fingià pajada scha seis proget da fabrica cun permiss tenor 
art. 4 nu vain realisà. 

 

2 In tuot tschels cas nu daja ingüna restituziun da taxas fingià pajadas scha 
ün proget da fabrica cun permiss nu vain realisà. 

IV Taxas pel adöver general intensiv 
 
 
Art. 16 Taxas pel adöver general intensiv dal terrain public 
 
1 Sch'ün adöver passager da terrain public es inevitabel per realisar ün 

proget da fabrica schi vegn inchaschada üna taxa da 5 francs per m2 e 
mais per l’adöver particular da terrain public, quai impustüt per 
puntinadas, per s-chargiar e depositar materials da fabrica e.u.i. 

 

2 L'autorità da fabrica po fixar üna taxa pauschala redotta per ün adöver 
da terrain public chi düra plü lönch, quai in basa ad üna dumonda mo-
tivada.  

 

3 Ils cuosts pella reconstrucziun dal terrain public van in mincha cas a 
charg dals petents.  

 
 
Art. 17  Ulteriuras taxas pel adöver general intensiv 
 
1 Pell'applicaziun dad ancras temporaras (ancras da filfier e d'asta), guot-

tas e.u.i per stabilisar il s-chav dürant la fasa da fabrica – chi's po laschar 
per regla aint il s-chav sco ancras sainza tensiun – vain inchaschada üna 
taxa unica da 100 francs per ancra, guotta e.u.i. 
 

2 Per ancras, guottas eui. chi nu pon gnir allontanadas davo cha las 
lavurs da fabrica sun finidas o plü tard, esa da fixar l’incharg dal terrain 
public cun drets dad ancras in ün contrat d’agravi. 

 

3 Pella prelevaziun da chalur dal terrain public (p. ex. pumpas da s-cho-
dar) vain inchaschada üna taxa unica da 1 000 francs per sonda. 

 

4 Las taxas fixadas aint ill'alinea 1 e 2 correspuondan a l'index zürigais 
dals cuosts da fabrica, avrigl 2022, da 106.7 puncts (basa: avrigl 2021). 
Mincha jada cha l'index as müda per 10 % dals puncts s'augmainta o 
as sbassa eir la taxa per 10 %. 

Art. 18 Permiss pel adöver general intensiv, fixaziun e pajamaint da las 
taxas  

 
1 Il cumün decida libramaing quant inavant ch'el permetta l'adöver ge-

neral intensiv. 
 

2 I's po far ün contrat davart las taxas obain tillas fixar cun üna disposi-
ziun. 

 

3 Per taxas tenor art. 16 es da pajar ün aquint avant il cumanzamaint da 
fabrica, scha l'autorità da fabrica pretenda quai. Taxas tenor art. 17 sun 
da pajar avant il cumanzamaint da fabrica. 

 

4 Il cumün inchascha ün fit da retard scha taxas cun vigur legala pell'adö-
ver general intensiv nu vegnan pajadas. L'otezza da quist fit correspuon-
da a la tariffa actuala tenor l'ordinaziun cumünala davart las taxas d'ad-
ministraziun. 

 
 
 
V Taxas per s-chodamaints movibels our'il liber 
 
 
Art. 19  Adöver da s-chodamaints movibels our'il liber 
 
1 Chi chi voul dovrar s-chodamaints movibels our'il liber per intents com-

mercials sto cumprar pro'l cumün las vignettas necessarias tenor dret 
chantunal e tillas francar vi dals indrizs (Ledscha d'energia dal chantun 
Grischun, art. 11 al. 2 / Ordinaziun d'energia dal chantun Grischun, 
art. 39).  

 

2 Il nomer da las vignettas chi sun da cumprar, lur predsch e lur dürada 
da validità as drizzan tenor las prescripziuns chantunalas respectivas. 

 

3 La vendita da las vignettas as drizza tenor las directivas actualas da l'Uffizi 
d'energia e da trafic dal Grischun (pel mumaint fögl d'infuormaziun 
avuost 2022 ill’agiunta). 

VI Disposiziuns finalas 
 
 
Art. 20  Lingua 
 
1 Quista ledscha exista in lingua rumantscha e tudais-cha.  
 

2 Relevanta per l'interpretaziun es la versiun rumantscha. 
 
 
Art. 21  Entrada in vigur 
 
1 Quista ledscha da taxas aintra in vigur cull'approvaziun tras la cumü-

nanza d'urna. 
 

2 Las prescripziuns da quista ledscha sun applichablas per tuot las plani-
saziuns e tuot ils progets da fabrica chi nu sun amo approvats resp. chi 
nun han surgnü amo ingün permiss al mumaint ch'ella aintra in vigur. 

 

3 Subit cha quista ledscha es entrada in vigur valan sco abolidas tuot las 
ordinaziuns da taxas pellas ledschas da fabrica dals anteriurs cumüns.  

 
 
 
La cumünanza d’urna ha acceptà quista ledscha als 24 settember 2023. 
 
 
 
IN NOM DA LA SUPRASTANZA CUMÜNALA 
 
Il capo: Il chanzlist: 
 
 
 
Aita Zanetti Andri Florineth 

